
TAO TEH KING.









samboengan dari fatsal jang laloe, dengen ditambah sama beberapa katerangan baroe jang sanget penting.

Kita soedah bilang toedjoeannja Lao Tze poenja peladjaran adalah soepaja jang mendjadi kepala pamerentah djangan soeka menggretjok dan tjoba lahirken atoeran-atoeran boeat memperbaeki dan menjopanken rahajat, tetapi boekan aken membiarin rahajat terlipoet dalem gelap goelita, hanja soepaja marika madjoe dalem ka'ada'an sawadjarnja, menoeroet natuur, boekan dengen paksa'an. Ini toedjoean sekarang bisa diliat dari boenjinja ajat 1, jang membilang pamerentahan jang adil dan merdika memberi kasempetan pada rahajat aken mentjari kamadjoean sendiri, zonder koedoe dipimpin atawa moesti menaloek pada kamaoeannja laen-laen orang.


Dalem soeal kabatinan ini matjem peladjaran ada penting sekalih, sebab seperti dalem Buddhisme ada oendjoek, sasoeatoe orang bisa dapetken kasampoerna'an atas ichtiar dan kamaoean sendiri, traoesah koedoe mengèkor pada laen-laen orang. Tapi Lao Tze poenja toedjoean boekan sadja dalem kamadjoean batin, hanja pada kahidoepan lahir poen haroes didjalanken atoeran aken memberi kamerdika'an penoeh pada sasoeatoe rahajat soepaja berichtiar mentjari kamadjoean sendiri, seperti sekarang dalem negri-negri jang terätoer rapih itoe kakoeasa'an ada dipetjah-petjah hingga pada provincie, residentie, kota-kota, dan malah desa-desa, diberi kakoeasa'an aken pegang prentah dan atoer kaberesan sendiri dengen adanja berbagi bagi raad atawa madjelis. Kapan sasoeatoe orang bisa memerentah dirinja sendiri dengen menggoenaken pengaroehnja Tao jang bersifat saderhana

